
КИРИШ 

Ҳозирги даврда инсоният ҳаёти учун муҳим бўлган, озиқ-

овқат хавфсизлигини таъминлашга доир глобал жараёнлар ва 

муаммолар кенгайиб, чуқурлашиб бормоқда. Бу масала билан 

боғлиқ асосий омиллардан бири, сув ва ундан оқилона 

фойдаланиш ҳамда сув хўжалиги тармоқларидаги 

муаммолардир. Ушбу муаммоларни бартараф этишда бугунги 

кунда замонавий билим ва кўникмаларга, касбий малакага эга 

бўлган юқори малакали, тажрибали кадрларга эҳтиёж 

мавжудлигини кўрсатмоқда. Айни пайтда, барча давлатларга хос 

бундай долзарб муаммоларни самарали ҳал қилиш учун маънан 

ютук авлодни вояга етказиш, унга таъсир кўрсатувчи табиий-

ижтимоий ҳамда маънавий-маърифий омиллар тизимининг 

самарасини оширишга алоҳида эътибор қаратилмоқда.  

Дунёда сув муаммоларига доир илмий тадқиқотлар олиб 

бориш ҳамда бу муаммоларга қарши самарали ечимлар топиш 

учун сув хўжалиги соҳасида замонавий ирригатор кадрлар 

тайёрлаш масалалари бўйича илмий тадқиқотлар олиб 

борилмоқда. Глобаллашув туфайли юзага келаётган миграция, 

урбанизация, авлодлар алмашуви, касбий идентиклик, 

прокрастинация, мультикультурализм, нигилизм ва бошқа 

кўплаб шунга ўхшаш жараёнларининг ошиб бориши 

жамиятнинг маънавий соҳасини ривожланишига ва маънавий 

баркамол кадрларни тайёрлаш борасида кўплаб муаммоларни 

юзага келтирмоқда. Бу эса, замонавий тафаккурга эга бўлган, 

юксак интеллектуал салоҳиятли ёшларни, жумладан, иқтидорли 

ирригатор кадрларни, тарбиялашнинг инновацион муҳитини 

шакллантириш, бу жараёнда маънавий-маърифий омилларнинг 

таъсирчан кучидан янада самарали фойдаланиш эҳтиёжининг 

ортиб бориши контекстида, уларни оптималлаштириш нуқтаи 

назаридан кенг қамровли илмий тадқиқотлар олиб бориш муҳим 

заруриятга айланмоқда. 

Мамлакатимизда ҳам, ҳозирги глобаллашув шароитида 

табиий ресурслардан, айниқса, сувдан самарали фойдаланиш 

йўллари ва воситаларини излаб топиш эҳтиёжи кучаяётгани, 

ирригация соҳасининг тез суръатлар билан ўсаётгани ва ушбу 



соҳага нисбатан эътиборнинг ортиб бораётгани шубҳасиз. Бу 

эса, ўз навбатида, янги тафаккурга эга бўлган замонавий 

ирригатор кадрлар тайёрлаш тизимини муттасил 

такомиллаштириб бориш, ушбу йўналиш билан боғлиқ 

муаммоларни сиёсатшунослик нуқтаи назаридан тадқиқ этиш 

ҳамда илмий-назарий аҳамиятга эга бўлган хулосаларни ишлаб 

чиқиш долзарб вазифа ҳисобланади.  

Ўзбекистон Республикаси Президентининг 2017 йил 24 

майдаги ПҚ-3003-сон “Қишлоқ ва сув хўжалиги тармоқлари 

учун муҳандис-техник кадрлар тайёрлаш тизимини тубдан 

такомиллаштириш чора-тадбирлари тўғрисида”ги, 2018 йил 8 

майдаги ПҚ-3702-сон “Тошкент ирригация ва қишлоқ 

хўжалигини механизациялаш муҳандислари институтида олий 

маълумотли кадрлар тайёрлаш тизимини тубдан 

такомиллаштириш чора-тадбирлари тўғрисида”ги, 2021 йил 10 

декабрдаги ПҚ-42-сон “Иқтисодиёт тармоқлари учун муҳандис 

кадрларни тайёрлаш тизимини инновация ва рақамлаштириш 

асосида тубдан такомиллаштириш чора-тадбирлари 

тўғрисида”ги, 2021 йил 26 мартдаги ПҚ-5040-сон “Маънавий-

маърифий ишлар тизимини тубдан такомиллаштириш чора-

тадбирлари тўғрисида”ги Қарорлари ҳамда соҳага оид меъёрий-

ҳуқуқий ҳужжатларда белгиланган вазифалар ижросини 

таъминлашда муайян даражада хизмат қилади. 

